
АННОТАЦИЯ 

Мақолада видеоконференцалоқа режими тушунчаси, уни қўллаш хусусиятлари, қонунчилик 
ва ҳуқуқни қўллаш амалиёти, суриштирув ва дастлабки терговда ундан фойдаланишнинг 
афзалликлари, қамоққа олиш тарзидаги эҳтиёт чорасини қўллаш ҳамда қўлланган қамоқ билан 
боғлиқ эҳтиёт чораларини узайтиришда фойдаланилмаётган имкониятлар, аёллар ва вояга 
етмаган жабрланувчилар хавфсизлигини ишончли таъминлаб, объектив кўрсатувлар олишда 
видеоконференцалоқа режимининг аҳамияти, хорижда бўлган процесс иштирокчилари билан 
боғлиқ тергов ҳаракталарини масофадан туриб ўтказиш имокниятлари, халқаро 
топшириқларни қисқа муддатда ижро этиш, мавзу доирасидаги илмий қарашлар ва хорижий 
тажрибалар таҳлил қилиниб, қатор таклиф ва тавсиялар илгари сурилган.  
Калит сўзлар: видеоконференцалоқа, тергов ҳаракатлари, эҳтиёт чораси, далил, 
суриштирув, дастлабки тергов, талаблар, онлайн режим. 
 

Файзуллаев Шавкат Файзуллаевич, 
Самостоятельный соискатель Академии  

Министерство внутренних дел Республики Узбекистан 
E-mail: fayzullayevshavkat0@gmail.com 

 
ПРИМЕНЕНИЕ РЕЖИМА ВИДЕОКОНФЕРЕНЦСВЯЗИ В ВЕДЕНИИ ДЕЛ ДО СУДА 

 
АННОТАЦИЯ 

В статье рассматривается понятие видеоконференцсвязи, особенности ее применения, 
законодательство и правоприменительная практика, преимущества использования в 
следствии и предварительном расследовании, возможности применения при использовании 
меры пресечения в виде заключения под стражу, показана важность режима 
видеоконференцсвязи в получении объективных показаний, обеспечении безопасности 

женщин и несовершеннолетних потерпевших, возможности дистанционного проведения 
следственных мероприятий, связанных с участниками судебного разбирательства за рубежом, 
выполнении международных поручений в короткие сроки, анализируются научные взгляды 
по теме и зарубежный опыт, а также предлагаются ряд рекомендаций и предложений. 
Ключевые слова: видеоконференцсвязь, следственные действия, мера пресечения, 
доказательство, дознание, предварительное расследование, требования, онлайн-режим. 

APPLICATION OF VIDEOCONFERENCING MODE IN PRE-TRIAL PROCEEDINGS 

 
ANNOTATION 

The article examines the concept of videoconferencing, its application features, legislation and law 
enforcement practice, advantages of its use in inquiry and preliminary investigation, possibilities of 
application in the use of detention as a preventive measure, the importance of videoconferencing in 
obtaining objective testimony, ensuring the safety of women and minor victims, the possibility of 
remote investigative measures related to participants in court proceedings abroad, and carrying out 
international assignments in a short time is shown, analyzes scientific views on the topic and foreign 
experience, and proposes a number of recommendations and suggestions. 
Keywords: videoconferencing, investigative actions, preventive measure, evidence, inquiry, 
preliminary investigation, requirements, online mode. 

 
Ҳар бир мустақил давлат ўз тараққиёт йўлини танлар экан унда инсон ҳуқуқ ва 

эркинликларини ишончли ҳимоя қилишни таъминлашга алоҳида эътибор қаратади. Шу 
мақсадда муайян ўзига хос тараққиёт йўлини белгилаб олади. Мамалакатимизда ҳам суд-
ҳуқуқ тизимида ислоҳатлар жадал суратларда олиб борилмоқда. Конституция ва 
қонунларнинг устуворлигини таъминлаш, инсон ҳуқуқ ва эркинликларини ишончли ҳимоя 
қилиш, суд-ҳуқуқ ислоҳотларининг бош мезонига айланмоқда. Жумладан, Ўзбекистон 
Республикаси Президентининг «Ўзбекистон – 2030» стратегияси тўғрисидаги Фармонида 
судлар ва тергов органлари фаолиятида амалга оширилаши лозим бўлган энг муҳим 
йўналишлар белгилаб берилди [1]. Фармонда белгиланган  84-мақсад судлар ва тергов 
органлари фаолиятида айрим процессуал ҳаракатларни масофадан туриб амалга ошириш 
имкониятларини камида 2 баробарга оширишни кўзда тутади. Ушбу мақсад рақамли 
технологиялар, хусусан, видеоконференцалоқа режимидан фойдаланиш орқали тергов ва суд 
жараёнлари самарадорлигини оширишга қаратилган. Ушбу мақсадга эришиш тергов 
органлари ва судларда замонавий ахборот технологияларини кенг жорий этиш, 
инфратузилмани мустаҳкамлаш ва рақамлаштириш тенденциясини оширишни талаб қилади. 
Ишни судга қадар юритиш босқичида видеоконференцалоқадан фойдаланишни 
такомиллаштириш ҳам бевосита мазкур стратегияда белгиланган мақсадлар ижросининг бир 
қисми ҳисобланади. 

Мамлакатимизда ҳам ишни судга қадар юритиш босқичида масофавий тергов 
ҳаракталарини кенг жорий этиш ва самарадорлигини ошириш мақсадида бир қанча қонун 
ҳужжатлари қабул қилинди. Дастлаб, Ўзбекистонда иқтисодий ва фуқаролик ҳуқуқий 
муносабатларида видеоконференцалоқадан фойдаланиш амалиёти бирмунча олдинроқ 
бошланган бўлса, 2018 йил 18 апрелдаги “Ўзбекистон Республикасининг айрим қонун 
ҳужжатларига ўзгартиш ва қўшимчалар киритиш тўғрисида”ги ЎРҚ-476-сон [2] Қонуни билан 
биринчи маротаба жиноят-процессуал қонунчилигига видеоконференцалоқадан фойдаланиш 
институти киритилди. Сўнг 2019 йил 23 май кунидаги “Ўзбекистон Республикасининг айрим 
қонун ҳужжатларига жиноят процесси иштирокчиларининг ҳуқуқлари ҳимоя қилинишини 

таъминлаш билан боғлиқ ўзгартиш ва қўшимчалар киритиш тўғрисида”ги ЎРҚ-542-сон 
Қонуни [3] билан мутлақо янги – тергов ҳаракатларини видеоконференцалоқа режимида 
ўтказиш тартиби қонунчиликка киритилди. Вақт ўтиши билан ишни судга қадар юритиш 
босқичида видеоконференцалоқа режимидан фойдаланиш институтнинг амалиётда 
қўлланилиши билан боғлиқ айрим муаммолар кузатилди. Мамлакатимиз қонунчилигида 
видеоконференцалоқа режими жорий этилганлигига қарийб 5 йилдан ортиқ вақт ўтган бўлсада 
2019-2023-йиллар мобайнида бор йўғи 40 га яқин процессуал ҳаракатларда 
видеоконференцалоқа режимидан фойдаланилган. Жумладан, ўтказилган сўровнома 
натижаларига кўра, иштирок этган суриштирувчи ва терговчиларнинг 64 фоизи фаолиятида бирор 
маротаба ҳам видеоконференцалоқа режимидан фойдаланмаганлигини тасдиқлаган.  

Шунингдек, тадқиқот давомида ўрганилган жиноят иши материалларида жами 28 фоиз 
шахсга, шу жумладан барча айбланувчиларга нисбатан қамоқ билан боғлиқ эҳтиёт чорасини 
масофадан туриб видеоконференцалоқа режимида танлашга эҳтиёж бўлганлиги маълум 
бўлди.  

Ўрганишлар доирасида ушбу тергов ҳаракатини ўтказиш режимини суриштирув ва 
дастлабки тергов органлари томонидан оммалашмаслиги ва кам миқдорда фойдаланилишига 
сабаб сифатида қуйидаги омилларни алоҳида кўрсатиш мумкин: 

1) Видеоконференцалоқа тушунчасига аниқ таъриф ишлаб чиқилмаганлиги – албатта 
бу омил, моддий ҳуқуқ нормалар талаблари жиҳатидан муҳим ҳисобланмасада ушбу 
институтнинг моҳияти, вазифаси ва аҳамиятини тушуниш учун назарий жиҳатдан муҳим 
ҳисобланади. 

2) Видеоконференцалоқани қўллашда минимум талабларнинг мавжудлиги – 
Ўзбекистон ЖПКнинг 911-моддасининг 3-қисмида қатъий қилиб, тергов ҳаракатларини 
видеоконференцалоқа режимида ўтказишда фойдаланиладиган техник воситалар ва 
ускуналарга қўйиладиган талаблар сифатида тасвир сифати бўйича - ўлчами 1920×1080, 
секундига 50 та кадр, овоз сифати бўйича - частота [4] диапазони [5] 100-12000 Гц, ахборот 
хавфсизлигини таъминлаш бўйича - VPN ҳимояланган алоқа каналидан фойдаланган ҳолда 
амалга оширилиши керак [6]. Аммо ушбу талаб тўлиқ таъминланиши учун аввало 
фойдаланувчи ходимлар стандарт ускуналар билан таъмиланиши зарур. Ўтказилган сўрономага 
кўра, иштирок этган респондентларнинг 40 фоизи жиноят ишини юритишга масъул давлат 
(тергов) органида видеоконференцалоқа режимидан фойдаланиш имконияти (қурилмаси) 
мавжуд эмаслигини билдиришган. Мазкур масалада С.С.Орипов ҳам фикр билдириб, ушбу 
минимум талаблар бугунги кун техникаси учун максимал талаблар бўлиб, ташкилий 
имкониятларга номувофиқ ҳисобланишини қайд этган [7]. Бу каби минимум талаблар 
Озарбайжон (52-2.7-модда) [8], Беларус (2241-модда) [9], Грузия (243-модда) [10], Қозоғистон 
(126-модда) [11], Қирғиз Республикаси (94-модда) [12], Латвия (140-модда) [13], Россия [14], 
Тожикистон (23-м) [15], Туркманистон (2521-модда) [16], Украина [17], Эстония (69-модда) 
[18] каби давлатларнинг жиноят-процессуал қонунчилигида масофавий тергов ҳаракатининг 
ўтказиш тартиби акс этган бўлсада, унда ишни олиб бораётган шахс, агар техник имкониятлар 
мавжуд бўлса масофавий тергов ҳаракатлари ўтказилиши кераклиги ҳақида қоидалар 
киритилган. Аммо тергов ҳаракатларини видеоконференцалоқа режимида ўтказиш учун 
минимум талаблар назарда тутилмаган. 

3) Қамоқ билан боғлиқ эҳтиёт чоралари масофадан туриб танлаш ҳамда узайтириш 
қонунчилигимизда мустаҳкамланмаганлиги – қайд этиш жоизки, маъмурий материаллар 
бўйича иш юритиш Президент қарорига [19] асосан тўлиқ онлайн (масофавий) суд 
жараёнларига ўтказилди [20]. Бу эса ҳар бир маъмурий материал юзасидан профилактика 
(катта) инспекторларининг хизмат хонасидан онлайн суд ўтказиш имконини беради. Аммо бу 
тартиб, жиноят ишларини юритишда бироз чекланган. Мисол учун тадқиқот давомида 
ўрганилган 1000 га яқин жиноят ишларидаги барча айбланувчиларга нисбатан қамоқ билан 
боғлиқ эҳтиёт чорасини масофадан видеоконференцалоқа режимида танлашга эҳтиёж 
бўлганлиги аниқланди. 

Бироқ, қамоқ билан боғлиқ эҳтиёт чорасини танлаш вақтида суд томонидан мазкур 
шахснинг айблилиги масаласи ҳал қилинмайди. Судья ва гумон қилинувчи (айбланувчи)нинг 
юзма-юз кўришиб қамоққа олиш тарзидаги эҳтиёт чорасини танлаш - фақатгина харажатларни 
оширувчи ва ички ишлар органлари конвой хизмати ходимларининг иш самарадорлигига 
салбий таъсир қилувчи омил саналади.  

Хусусан, 2021 йил 4 ойида жами 35 076 нафар шахсларни тергов ва суд органларига 
конвой қилиш учун махсус автомашиналарда 325 117 км. йўл босиб ўтилган бўлиб, ўрта 
ҳисобда 70 минг литр ёқилғи-мой маҳсулотлари сарфланган [21]. 

Шунингдек, Ўзбекистон Республикаси Олий Суд Пленумининг 2007 йил 14 ноябрдаги 
“Судга қадар иш юритиш босқичида қамоққа олиш тарзидаги эҳтиёт чорасининг судлар 
томонидан қўлланилиши тўғрисида”ги 16-сон қарори 18-банди 3-хатбошисида “Суд гумон 
қилинувчи, айбланувчининг айблилиги ёки айбсизлиги масаласи муҳокамасига кирмаган 
ҳолда қамоққа олиш тарзидаги эҳтиёт чорасини қўллаш ёки қамоқда сақлаб туриш муддатини 
узайтириш тўғрисидаги масалани ҳал қилади” [22] деб кўрсатилган. Бу қоида амалиётда ҳам 
бевосита қўлланилиб келинмоқда. Шунингдек, 2025 йил 13 январь кунидан Республика 
судлари томонидан қамоққа олиш тарзидаги эҳтиёт чораси билан боғлиқ барча ҳужжатларни 
(санкция пакети) “Электрон жиноий-ҳуқуқий статистика” ягона ахборот тизими орқали 
тегишли судга юборилиши ҳамда суд ажрими ҳам айнан шу тизим орқали электрон равишда 
олиш тартиби амалиётга жорий этилди [23]. 

Ўрганишлар давомида айнан қамоқ билан боғлиқ эҳтиёт чораларини 
видеоконференцалоқа режимида масофадан туриб танлаш амалиёти жорий этилиши 
натижасида амалдаги конвой харажатлари 53,2 фоизгача камайтириш мумкинлиги ҳақида 
асосли хулосага келинди. 

Қамоқ билан боғлиқ эҳтиёт чораларини масофадан танлаш, бизнингча молиявий 
томондан бир маротаба қилинган сарф харажат доимий равишда конвой хизмати томонидан 
қилинадиган харажатларни ва гумон қилинувчиларни сақлаш, улар қочиб кетган тақдирда 
қидириш билан боғлиқ қўшимча харажатларни ҳам камайтиришга хизмат қилади. Бу борада, 
В.М.Гарманов ва Р.Д.Каримов ушбу соҳага видеоконференцалоқа режимини жорий этиш 
бўйича таклифларни илгари суришиб, қўшимча тегишли ускуналарни сотиб олиш ва ўрнатиш 
учун молиявий харажатлар бир марталик хусусиятга эга эканлиги, аммо унинг жорий этилиши 
натижасида гумон қилинувчи ва айбланувчиларни кузатиб бориш ва сақлашга сарфланган 
харажат эса давомли хусусиятга эгалигини таъкидлашади [24]. Мазкур фикрнинг асослилиги 
шундаки, қамоқ билан боғлиқ эҳтиёт чорасини танлаш вақтида суд айблилик масаласини ҳал 
қилмайди ва ёпиқ суд мажлиси бўлиб ўтади [25]. Чунки эҳтиёт чораси гумон қилинувчини 
(айбланувчини), суриштирувдан, дастлабки терговдан ва суддан бўйин товлашининг олдини 
олиш, унинг бундан кийинги жиноий фаолиятига чек қўйиш, иш бўйича ҳақиқатни аниқлашга 
ҳалал берадиган уринишларига йўл қўймаслик, ҳукмнинг ижро этилишини таъминлаш 
мақсадида қўлланилади [26].  

Бу масалада А.А.Ҳайдаровнинг қарашларига кўра, суд фаолиятидаги ошкоралик бу 
ҳақда кенг қамровли маълумотни англатади ва суд жараёнида видеоконференцалоқа 
режимидан фойдаланиш ошкоралик ва шаффофлик каби принципларга зид ҳисобланмайди 
[27]. Ушбу масалада адвокатлар ҳам ижобий фикр билдириб, адвокат А.Абдуллаевнинг [28] 
фикрига кўра, судлар қамоққа олиш тарзидаги эҳтиёт чорасини қўллашда айбловни муҳокама 
қилиш ваколатига эга ҳисобланмайди. Ф.Ф.Зарипов эса суриштирув ва тергов жараёнида 
видеоконференцалоқадан фойдаланиш тўлиқ процесс иштирокчиларининг хавфсизлигини 
таъминловчи асосий омил ҳисобланишини қайд этган [29]. Е.Т.Демидова [30] суд ҳар қандай 
босқичда, жумладан қамоқ билан боғлиқ эҳтиёт чорасини танлаш вақтида ҳам процесс 
иштирокчиларини видеоконференцалоқа режимида иштирок этишини таъминлаши лозим деб 
ҳисоблайди. Германия қонунчилиги бўйича адвокатларга ишхонасидан туриб жазони ижро 
этиш муассасасидаги мижози билан видеоконференцалоқа режимида мулоқот қилиш имкони 
берилган [31]. 

Жаҳон тарихида суд томонидан масофадан туриб қамоқ билан боғлиқ эҳтиёт чорасини 
танлаш амалиёти бошланганига қарийб 20 йилдан ошди. Жумладан, 2010 йил Екатеринбург 
шаҳар вақтинча сақлаш изаляторида 2 та хона айнан судлар томонидан масофавий режимда 
қамоққа олиш тарзидаги эҳтиёт чорасини танлаш учун жиҳозланган. Мазкур режим орқали 
суд томонидан судда бевосита гумон қилинувчи ёки айбланувчининг иштирокисиз эҳтиёт 
чораси танланган ва апелляция шикояти кўрила бошлаган.  

2022 йилда Россияда 350 мингдан ортиқ худди шундай суд жараёнлари 
видеоконференцалоқа режимида ўтказилган [32]. Аммо мазкур давлатда ҳам ушбу режим 
тўлиқ жорий этилмаган ҳудудлар ҳозирга қадар мавжуд. Мисол учун Россия Федерациясининг 
Чукотка ҳудудида конвой тадбирлари учун ҳар йили 19 033 291 рубль (3 млрд сўм) маблағ 
сарфланади [33].  

2022 йил 29 декабрь куни “Россия Федерацияси Жиноят-процессуал кодексига 
ўзгартиришлар киритиш тўғрисида”ги 610-сонли Қонун қабул қилинди [34]. Мазкур қонунга 
кўра, РФ ЖПКнинг 108-моддаси (қамоқда сақлаш тарзидаги эҳтиёт чорасини қўллаш)  
4-қисмига ўзгартириш киритилиб, ушлаб турилган гумон қилинувчи суд мажлисига олиб 
келинади, агар унинг суд мажлисида бевосита иштирок этишига тўсқинлик қиладиган 
ҳолатлар мавжуд бўлса ва суд гумон қилинувчининг суд мажлисида видеоконференсалоқа 
режими ёрдамида иштирок этиши тўғрисида қарор қабул қилган ҳоллар бундан мустасно 
эканлиги ҳақида қоидалар киритилди. Россияда бундан 2 йил аввал 688 маротаба, ўтган йили 
эса 9 636 маротаба судлар томонидан қамоққа олиш тарзидаги эҳтиёт чораси ва уни узайтириш 
билан боғлиқ масалалар видеоконференцалоқа режимида кўриб чиқилган [35]. Бу статистик 
маълумотлар мазкур амалиёт ўзини оқлаганлигидан далолат беради.  

Суд-ҳуқуқ тизими ривожланган давлатларнинг қонунчилигини ўрганиш натижасида 
бизнингча, ишни судга қадар юритиш босқичида қамоққа олиш ёки уй қамоғи тарзидаги 
эҳтиёт чораларини қўллаш ва ушбу эҳтиёт чораларини қўллаш муддатини узайтириш 
масалалари суд томонидан видеоконференцалоқа режимида кўриб чиқилиши гумон 
қилинувчи ёки айбланувчини судда бевосита иштирок этиши билан тенг аҳамиятга эга. 
Ўтказилган сўровномада иштирок этган респондентларнинг 62 фоизи масофадан туриб, қамоқ билан 
боғлиқ эҳтиёт чорасини видеоконференцалоқа режимида танлаш тартибини ЖПКга киритиш 
ҳақидаги таклифни қўллаб-қувватлаган.  

Бугунги дунё тажрибасида шахснинг жиноят содир этганлигини исботлаш борасида 
замонавий технологиялардан унумли фойдаланиб келинмоқда. Бу борада Ғарб, АҚШ ва Узоқ 
шарқ давлатлари етакчилик қилмоқда [36]. 2024 йил 12 ойи ҳолатига кўра, АҚШнинг 
Пенсильвания штатида ойига ўртача 15 700 маротаба исботлаш жараёни 
видеоконференцалоқа режими орқали ўтказилиб, йиллик 21 миллион долларгача транспорт 
харажатлари тежалган [37]. Мазкур амалиёт Мичиган штатида давлат бюджетининг 
5 миллион долларгача маблағларини тежаб қолишга имкон беради. Нью-Йорк штатида 
ушланган айбланувчиларнинг 69 фоизи видеоконференцалоқа орқали исботлаш жараёнига 
қатнашади [38]. АҚШ суд муҳокамаларининг 77 фоизи видеоконференцалоқа режимида 
ўтказилмоқда [39]. 50 фоиз полиция ходимлари ҳар куни видеконференцалоқа режимидан 
фойдаланса, айнан видеоконференцалоқа режими қўлланилиши натижасида хизмат сафарлари 
60 фоизга қисқаришига эришилган [40]. Шунингдек, видеоконференцалоқа режимини қўллаш 
кўламининг кенгайиши АҚШда жами процессуал чиқимларнинг 30 фоизгача камайтириш 
имконини берди [41]. 

Японияда 2025 йил май ойи ҳолатига кўра, исботлаш жараёнида видеоконференцалоқа 
режими қўлланилиш кўрсаткичи прокуратура тизимида 94 фоиз, полиция тизимида эса 26 
фоиз ҳолатда амалга оширилмоқда [42]. 

Ҳиндистонда тиббиёт муассасаларига видеоконференцалоқа қурилмаси ўрнатилиши 
натижасида тан жароҳати билан боғлиқ ҳолатлар бўйича гувоҳлик бериш тизими жорий 
этилиб, ҳар бир гувоҳлик учун ўртача 2620 рупий ёки 35 доллар тежалмоқда [43]. 

Жаҳоннинг ривожланган давлатларида жиноят ишларида видеоконференцалоқа 
режимини кенгайтириш бўйича кенг қамровли тадқиқотлар ва амалий тажрибалар олиб 

борилмоқда. Тадқиқотларнинг асосий йўналишлари сифатида қуйидагиларни кўрсатиш 
мумкин: 

 тергов жараёни самарадорлигини ошириш; 
 видеоконференцалоқа режимида ўтказиладиган тергов ҳаракатлари доирасини 

кенгайтириш; 
 процессуал чиқимларни камайтириш; 
 процесс иштирокчиларининг хавфсизликни таъминлаш ва сарсонгарчиликларни 

камайтириш; 
 қамоқ билан боғлиқ эҳтиёт чораларини масофадан туриб танлаш;  
 аёллар ва вояга етмаган жабрланувчилар хавфсизлигини ишончли таъминлаб, 

объектив кўрсатувлар олиш; 
 хорижда бўлган процесс иштирокчилари билан боғлиқ тергов ҳаракталарини 

масофадан туриб ўтказиш; 
 халқаро топшириқларни қисқа муддатда ижро этиш каби имкониятлар муҳим 

аҳамият касб этмоқда. 
Юқоридагилардан хулоса қилиб, қуйидлаги таклифлар илгари сурилади: 
Назарий жиҳатдан, видеоконференцалоқанинг тор ва кенг маънолардаги таърифи ишлаб 

чиқилиб, Тор маънода, видеоконференцалоқа - бу жиноят иши доирасида 
фойдаланувчиларнинг реал вақт режимида ўзаро маълумот алмашишни таъминлайдиган 
технология ҳисобланади; 

Кенг маънода, видеоконференцалоқа - бу терговчи ёки суриштирувчи, прокурор ёхуд 
суд томонидан жиноят иши доирасида қўлланиладиган, далилларни тўплаш ёки баҳо бериш 
юзасидан реал вақт режимида ўзаро маълумот алмашишини таъминлашга, вақтни ҳамда 
ортиқча харажатларни тежашга, процесс иштирокчиларининг хавфсизлигини таъминлаш, 
шунингдек конвой қилинаётган қўриқлов остидаги шахсларнинг қочиб кетишини олдини 
олишга хизмат қиладиган замонавий процессуал ҳаракатларни ўтказиш режимидир. 

Озарбайжон (52-2.7-модда) [44], Беларус (2241-модда) [45], Грузия (243-модда) [46], 
Қозоғистон (126-модда) [47], Қирғиз Республикаси (94-модда) [48], Латвия (140-модда) [49], 
Россия [50], Тожикистон (23-м) [51], Туркманистон (2521-модда) [52], Украина [53], Эстония 
(69-модда) [54] ва бошқа давлатларнинг жиноят-процессуал қонунчилигида тергов 
ҳаракатларини видеоконференцалоқа режимида ўтказиш учун минимум талаблар мавжуд 
бўлмаганлиги сабабли Ўзбекистон Жиноят-процессуал кодекси 911-моддасининг 3-қисмидаги 
минимум талабларни “Тергов ҳаракатларини видеоконференцалоқа режимида ўтказишда 
фойдаланиладиган техник воситалар ва ускуналар тергов ҳаракати мақсадига эришиш учун 
етарли бўлиши керак” деб ўзгартирилиши таклиф этилади.  

Натижада эса масофадан туриб, тергов ҳаракатларини ўтказиш механизми 
соддалашади ҳамда номақбул далил йиғиш эҳтимоллари камаяди.  

Юқоридаги таҳлилдан келиб чиқиб, Ўзбекистон жиноят-процессуал қонунчилигида 
ҳам масофадан туриб, видеоконференцалоқа режимида қамоққа олиш ёки уй қамоғи тарзидаги 
эҳтиёт чораси суд томонидан танлаш амалиётини жорий этиш зарур деган хулосага келинади.  

Шу асосда ўрганишлар доирасида дастлабки тергов, суриштирув ва суд идоралари 
ҳамда тергов ҳибсхоналарининг бугунги имкониятларини чуқур ўрганган ҳолда таклифлар 
ишлаб чиқилди. Унга кўра, Ўзбекистон ЖПКнинг 243-моддаси 7-қисмидаги “мумкин” 
сўзларидан кийин “агар техник имконият мавжуд бўлса қамоққа олиш ёки уй қамоғи тарзидаги 
эҳтиёт чорасини қўллаш юзасидан суд мажлисига гумон қилинувчи ёки айбланувчи 
видеоконференцалоқа режими орқали иштирок этиши мумкин. Бунда суд алоқанинг техник 
каналлари орқали гумон қилинувчи ёки айбланувчи сақланаётган муассаса маъмуриятига 
ушбу кодекснинг 913-моддаси тартибида топшириқ юборади” 

Ўйлаймизки, юқоридаги таклифлар қонунчилигимизга киритилиши натижасида 
мавжуд бўшлиқлар бартараф этилиб, мазкур институтнинг самарали ишлашига хизмат 
қилади. 

